
MINUTI

Il-Minuti tal-Laqgħat Nru 8 u Nru 9 li saru fis-26 u fis-27 ta’ Novembru 2024 rispettivament kienu konfermati. 

PREŻENTAZZJONI TAR-RAPPORT ANNWALI TAL-BANK ĊENTRALI TA’ MALTA GĦALL-2023

IĊ-CHAIRPERSON (Onor. Alex Muscat): Illum se ssirilna preżentazzjoni dwar ir-rapport annwali tal-Bank Ċentrali għas-sena 2023. Magħna għandna lill-Aġent Gvernatur tal-Bank Ċentrali s-Sur Alexandar DeMarco, id-Deputy Governor is-Sur Oliver Bonello u ċ-Chief Economist Dr Aaron Grech. Se nħalli f’idejkom sabiex tibdew bil-preżentazzjoni tagħkom.

IS-SUR ALEXANDER DE MARCO (Aġent Gvernatur tal-Bank Ċentrali): Sur President, nirringrazzjak ta’ din l-istedina. Il-preżentazzjoni se tinqasam f’erba’ partijiet; l-ewwel se nagħtikom ħarsa fuq il-politika monetarja fl-ewro sistema, fejn se naraw l-iżviluppi li seħħew fl-2023 u sal-aħħar ta’ din is-sena. Imbagħad fit-tieni parti Dr Grech se jagħtikom ħarsa lejn l-aħħar żviluppi ekonomiċi li seħħew f’pajjiżna. Fit-tielet parti s-Sur Bonello se jagħti ħarsa lejn il-qagħda tas-settur bankarju matul l-aħħar sena u fl-aħħar parti se nagħlaq il-preżentazzjoni jiena billi nagħtikom rendikont finanzjarju tal-bank għas-sena 2023.   

Mela ħa nibda bil-preżentazzjoni dwar il-politika monetarja fl-ewro sistema. Ta’ min ifakkar li l-politika monetarja fl-ewro sistema hija bbażata fuq għan wieħed u ċjoè dik li l-inflazzjoni tkun ta’ 2%. Għaldaqstant kull miżura li tittieħed kienet immirata sabiex jintlaħaq dan il-għan, li nsejħulu l-għan tal-istabilità tal-prezzijiet. Issa kif qiegħda turi l-ewwel grafika fuq ix-xellug, sa minn wara nofs l-2021 l-inflazzjoni fl-Ewropa bdiet tirranka ’l fuq. Fil-bidu dan kien ġej l-aktar mill-effetti ta’ wara l-pandemija minħabba l-effetti fuq il-provvista, iżda mbagħad, fil-bidu tal-2022, irrankat ferm iktar ’il fuq wara l-invażjoni tar-Russja fl-Ukrajna. Fil-fatt din wasslet għal żidiet qawwija kemm fil-prezzijiet tal-ikel u kemm fil-prezzijiet tal-enerġija, bl-inflazzjoni tilħaq il-quċċata tagħha f’Ottubru tal-2023 ta’ madwar 10.6%!  

Naturalment kif wieħed jista’ jara fil-grafika tal-lemin il-Bank Ċentrali Ewropew beda jwieġeb f’nofs is-sena 2022 u wieġeb b’mod aggressiv ħafna, tant li aħna qatt ma rajna dawn iż-żidiet kemm ilu jeżisti l-Bank Ċentrali Ewropew. Rajna żieda qawwija ħafna f’temp qasir ta’ żmien. Bażikament qed naraw li madwar Settembru 2023 ir-rata tad-deposit facility rate, li hija r-rata prinċipali li nużaw għall-politika monetarja, telgħet sa 4%. Bdiet minn -0.5% u telgħet għal 4% sa Settembru 2023! 

Fl-2024, kif tistgħu taraw fil-grafika tax-xellug, l-inflazzjoni bdiet nieżla, però ir-rata kienet għadha għolja ferm. Għalhekk il-Bank Ċentrali Ewropew ma ħass li kellu jibda jnaqqas mill-ewwel ir-rati tal-imgħax għax konna għadna ferm il-bogħod mill-mira ta’ 2%. Ir-rata tal-inflazzjoni, anke meta wieħed ineħħi l-effett tal-enerġija u tal-ikel, li qiegħed immarkat bil-line l-blu, kien laħaq ukoll il-quċċata tiegħu ta’ kważi 6%, beda nieżel fl-2024 ukoll imma kien għadu għoli. U kienet għadha mhijiex ċara. Naturalment il-pagi bdew jirrispondu wkoll fl-Ewropa dak iż-żmien, u bdew jiżdiedu b’rata aktar għolja min-normal. Naturalment dan biex il-ħaddiema jagħmlu tajjeb għall-inflazzjoni li kienu ġarrbu fis-sena ta’ qabel, jiġifieri fl-2022. U għad hemm id-dubju jekk dawn iż-żidiet fil-pagi humiex se jiġu trażmessi jerġgħu fil-prezzijiet jew inkella hux se jiġu assorbiti mill-marġini tal-profitti li kienu żdiedu f’dawk is-snin min-naħa tan-negozji. 

Sa nofs l-2024 beda jidher ċar li n-negozji bdew jassorbu dawn iż-żidiet fil-pagi li bdew jesperjenzaw, u bdew inaqqsu l-marġini tal-profitti tagħhom, u għaldaqstant l-inflazzjoni bdiet nieżla ferm iktar minn dak li konna qegħdin inbassru. Fil-fatt minn Ġunju 2024 il-Bank Ċentrali Ewropew beda jnaqqas ir-rata tal-imgħax b’25%, imbagħad reġa’ naqqas f’Settembru u f’Ottubru 25% oħra, biex issa d-deposit facility rate qiegħda fuq il-livell ta’ 3.25%. Naturalment is-swieq issa qed jistennew aktar tnaqqis f’din ir-rata u proprju għandna laqgħa oħra din il-ġimgħa tal-kunsill governattiv fejn qed jidher biċ-ċar li fl-Ewropa ma tantx ħerġin affarijiet pożittivi mil-lat ekonomiku. Mil-lat tal-inflazzjoni jidher li skont is-swieq il-mira ta’ 2% probabbilment se tintlaħaq mat-tieni kwart tas-sena d-dieħla. U allura dan ifisser li f’dak li għandu x’jaqsam mal-inflazzjoni mexjin fid-direzzjoni li konna qed nimmiraw. Għaldaqstant l-aspettattivi huma li l-Bank Ċentrali jibqa’ jnaqqas dawn ir-rati fid-dawl ta’ ekonomija inqas b’saħħitha.

Jekk immorru lura fil-perjodu ta’ meta r-rata tal-inflazzjoni kienet inqas minn 1%, dak iż-żmien il-Bank Ċentrali Ewropew biex jipprova jistimula aktar l-ekonomija ħalli nilħqu din il-mira ta’ 2%, ir-rati tal-imgħax kienu diġà niżlu u r-rata tad-depożitu kienet minus 0.5%, u allura ma tantx seta’ juża iktar l-istrument tal-imgħaxijiet għax kienu diġà qegħdin f’livelli baxxi ħafna. U dak iż-żmien il-Bank Ċentrali kien beda jixtri wkoll bonds tal-Gvern u bonds oħrajn biex iżid il-likwidità fis-suq u b’hekk il-banek ikunu jistgħu jsellfu u terġa’ tiżdied l-attività ekonomika. B’hekk ukoll l-inflazzjoni tiżdied mil-livelli baxxi li konna qed naraw dak iż-żmien ta’ 0.5% għal 2%.  

Naturalment dan kien ġab żieda fil-livell tal-balance sheet tal-ewro sistema. Naturalment kellna l-pandemija fin-nofs u dak iż-żmien il-Bank Ċentrali Ewropew kien ħareġ programm apposta marbut mal-pandemija, dak li konna nsejħulu l-PEPP, il-Pandemic Emergency Purchase Programme, biex again iżid il-likwidità ħalli jsostni d-domanda. Issa naturalment din il-fażi qiegħda tgħaddi u qegħdin nieħdu wkoll azzjonijiet sabiex innaqqsu l-balance sheet. Kif qed taraw il-faxx l-isfar hemmhekk huwa l-long term refinancing operations, fejn bażikament kienu strumenti li bihom il- Bank Ċentrali Ewropew kien qed jagħti flus lill-banek biex isellfuhom għal self speċifiku u kellhom rati favorevoli ħafna.  

Dak il-programm issa qed jispiċċa u fil-fatt kif qed taraw wasal kważi għal żero, jiġifieri prattikament ħallsu lura dak l-istrument. Naturalment fadal l-istrumenti fuq il-balance sheet tal-Bank Ċentrali Ewropew tal-PEPP u anke tal-Asset Purchase Programme, però issa dawk il-programmi x-xiri tagħhom waqaf, u bdejna wkoll innaqqsu r-reinvestments ta’ dawk il-bonds li bdew jimmaturaw u naturalment l-iskop huwa li nnaqqsu dik il-likwidità żejda ħalli nnaqqsu r-rata tal-inflazzjoni permezz ta’ dan l-istrument ukoll.

Naturalment l-iskop tal-politika monetarja huwa wieħed li l-għan tiegħu hu li jinfluwenza r-rati tal-imgħax li jkun hemm fis-suq. Kif qed taraw dawn huma t-ten year bond yields tal-gvernijiet; tal-Ġermanja, tal-Italja u ta’ Malta wkoll. U hemm it-ten year euro area benchmark li huwa qisu l-average tal-pajjiżi tal-Euro. U kif qed taraw meta l-Bank Ċentrali Ewropew beda jżid ir-rati tal-imgħax dawn irrispondew b’mod kważi immedjat u ovvjament l-imgħax li kellhom iħallsu l-gvernijiet beda jiżdied bl-istess mod kif bdiet tiżdied ir-rata tal-imgħax li joffri l-Bank Ċentrali Ewropej. Kif qed taraw ukoll dawn ir-rati minn wara Mejju 2024 bdew neżlin wara li l-Bank Ċentrali Ewropew beda jnaqqas dawn ir-rati tal-imgħaxijiet. U kif qed taraw l-imgħaxijiet imxew piu o meno bl-istess mod bejn il-pajjiżi kollha. Almenu dawk li qegħdin murija hemmhekk. Però naturalment ma jeskludix li jkun hemm pajjiżi li jistgħu jaqbdu xejra differenti. 

Pereżempju, dawn l-aħħar ġimgħat rajna xejriet differenti għaddejjin ġo Franza minħabba l-fatt li l-baġit tal-Gvern m’għaddiex u waqa’ wkoll il-Gvern Franċiż. Rajna wkoll li t-ten year yields tal-Franċiżi żdiedu u llum qegħdin more or less daqs tal-Greċja.   So hemmhekk qed naraw li baqgħu l-istess, però jista’ jkollok dawn id-devjazzjonijiet u li minħabba f’hekk il-Bank Ċentrali Ewropew fl-2022 kien ħabbar strument ġdid, dak li nsejħulu t-Transmission Protection Instrument, li s’issa għadu qatt ma ntuża. L-iskop tiegħu huwa li l-Bank Ċentrali Ewropej jixtri bonds biex jipprova jinfluwenza l-bond yields ta’ pajjiżi li jkunu qed jiddevjaw min-norma. Dejjem sakemm ma jkunx hemm xi raġunijiet strutturali, jiġifieri jekk il-yields qed jiddevjaw għax il-gvern ta’ ċertu pajjiż għandu deficit għoli, hemmhekk mhux se jintervjeni l-ECB. 

Fattur ieħor importanti fil-politika monetarja huwa li r-rati tal-imgħax li jissettja l-Bank Ċentrali Ewropew jiġu trażmessi wkoll fuq il-konsumaturi, fuq il-familji u fuq in-negozji għax naturalment fl-aħħar mill-aħħar l-għan ewlieni tal-politika monetarja permezz tal-użu tar-rati tal-imgħax huwa biex tinfluwenza d-domanda kemm tal-familji u kemm tan-negozji. Kif qed taraw hawnhekk qed nuru r-rati tal-imgħax li ffaċċjaw il-familji, il-line l-aħmar huwa dak ta’ Malta u l-line l-blu huwa dak tal-euro area filwaqt li x-shaded part hija r-range bejn il-pajjiżi kollha. Kif qed taraw fil-każ tad-depożiti r-rati tal-imgħax f’Malta bdew f’livell kemxejn iktar għoli minn dak tal-pajjiżi Ewropej. Meta l-Bank Ċentrali Ewropew kellu rati ta’ imgħax bil-minus, kienu naqqsu ħafna r-rati tal-imgħax fuq id-depożiti. Però kif qed taraw meta l-Bank Ċentrali Ewropew beda jgħolli r-rati tal-imgħax tiegħu r-rispons fil-pajjiżi tal-ewro sistema kien ferm iktar malajr u b’saħħtu minn dak f’Malta. 

Kien hemm reazzjoni fir-rati tal-imgħax tal-banek fuq id-depożiti f’Malta, l-iktar prinċipalment mill-banek iż-żgħar għax riedu jlaħħqu ma’ suq ikbar, imma kien hemm biex ngħidu hekk rispons min-naħa tal-banek f’dak li għandu x’jaqsam mar-rati fuq id-depożiti. Meta wieħed iħares fuq il-lemin jara r-rati tal-imgħax fuq is-self li jieħdu l-familji fuq ix-xiri tal-proprjetà. Hemmhekk qed naraw li filwaqt li fi żmien meta r-rati tal-imgħax fl-Ewropa kienu baxxi ħafna, il-banek kienu naqqsuhom wara l-kriżi finanzjarja tal-2008, bir-rati tal-imgħax fuq il-mortgages ikunu madwar 5% u mbagħad niżżluhom għal madwar 3% meta bdiet il-kriżi finanzjarja u l-banek ċentrali bdew inaqqsu r-rati tal-imgħax. Però baqgħet dejjem statika fuq dak il-livell, u l-banek lokali ma rrispondewx għal żieda fil-politika monetarja li seħħet mill-Bank Ċentrali Ewropew fl-2022/23. U filwaqt li barra r-rati tal-imgħax telgħu u marru lura għal 4%, fil-każ tagħna baqgħu fir-rata ta’ 2.7%, 2.75%. Ovvjament il-konsegwenza tagħha baqgħet iżżomm id-domanda għas-self lokali għax-xiri tal-proprjetà għax il-cost biex wieħed jissellef naturalment ma żdiedx. Allura ma kienx hemm lok biex il-konsumatur inaqqas id-domanda, kontra ta’ dak li ġara fl-Ewropa, fejn rajna tnaqqis fil-kreditu tan-nies biex jixtru l-proprjetà tagħhom.   

Qed naraw l-istess storja għall-kumpaniji. Hawnhekk qed naraw ukoll li bl-istess mod il-kumpaniji kienu bdew l-imgħax fuq id-depożitu tagħhom li kien iktar għoli minn dak fiż-żona ewro. Fil-fatt fiż-żona ewro kellek ukoll rati negattivi, jiġifieri l-kumpaniji spiċċaw iħallsu talli jżommu flushom il-bank! Dak iż-żmien meta r-rati tal-imgħax kienu bil-minus, hawn Malta kienu baqgħu pożittivi. Però naturalment meta bdiet togħla r-rata tal-imgħax, bl-istess mod ir-rata rrispondiet iktar u telgħet ħafna iktar milli f’Malta, għalkemm ir-rati fuq id-depożiti telgħu sa kważi 3%. L-istess storja kellna fil-każ tas-self, fejn ir-rati tal-imgħax kienu baqgħu ferm iktar għolja milli fil-każ tal-Unjoni Ewropea, fiż-żona ewro qabel l-2022. Kif qed taraw il-medja kienet ta’ 4%, telgħet ftit, jiġifieri telgħet għal madwar 5%, u llum qegħdin more or less bl-istess rata ta’ imgħax ta’ self għan-negozji bħalma hemm fiż-żona ewro.   

Bażikament bħalissa hemm żmien ta’ inċertezza kbira, speċjalment bl-iżviluppi li qed iseħħu fi Franza u anke fid-dawl ta’ aktar protezzjoniżmu bl-użu ta’ tariffi fuq l-importazzjoni wara r-riżultati elettorali fl-Istati Uniti, fejn is-swieq qed jistennew politika monetarja li tibqa’ waħda li tnaqqas ir-rati tal-imgħax. Il-mira tal-inflazzjoni ta’ 2% tinstab viċin, u għaldaqstant issa t-tbassir dwar l-inflazzjoni u l-ekonomija x’aktarx se jieħdu aktar importanza fil-politika monetarja tagħna. Għalkemm il-mira tal-Bank Ċentrali Ewropew huwa biex ngħidu hekk l-HICP, l-inflazzjoni ġenerali, għalina huwa importanti wkoll li nimmoniterjaw ħafna dik li nsejħulha l-inflazzjoni li teskludi l-ikel u l-enerġija għax il-politika monetarja ftit li xejn tista’ taffettwa l-prezz tal-enerġija u l-prezz tal-ikel sa ċertu punt għax ħafna drabi l-prezzijiet huma determinati mid-domanda u l-provvista internazzjonali. Għaldaqstant iktar qed nimmoniterjaw l-inflazzjoni bil-miżura li teskludi dawn iż-żewġ komponenti għax fl-aħħar mill-aħħar il-politika monetarja timpatta iktar il-kumplament tal-prodotti l-oħra. Hemmhekk għad għandna l-inflazzjoni għolja nieżla, però qed nimmoniterjawha biex inkunu iktar f’pożizzjoni li nnaqqsu iktar l-imgħaxijiet. Preżentement l-imgħaxijiet għadhom fuq livelli ristrettivi u allura naraw li għad hemm lok biex dawn jonqsu aktar għal rati li huma suffiċjenti biex l-inflazzjoni tibqa’ 2% u t-tkabbir ekonomiku jkun iktar sostenibbli.   

Jidher ċar li xi pajjiżi kbar membri tal-Unjoni Ewropea għaddejjin minn żmenijiet ekonomiċi xejn faċli, u probabbilment dawn aktar għaddejjin minn dan iż-żmien diffiċli għal raġunijiet strutturali iktar milli minn żmenijiet ta’ ċiklu. U naturalment dan iżid aktar ir-riskju li l-inflazzjoni tista’ taqa’ aktar baxxa minn 2%. Għalkemm rati ta’ imgħax baxxi ċertament jgħinu fit-tkabbir ekonomiku, madanakollu naħsbu li l-politika monetarja mhijiex xi sostitut għall-politika fiskali, u bażikament in-nefqa tal-gvernijiet għandha tkun aktar iffokata lejn miżuri li jtejbu l-produttività u jixprunaw l-innovazzjoni. Jiġifieri mhux biżżejjed li tnaqqas ir-rati tal-imgħaxijiet imma l-kwalità tan-nefqa fiskali trid tgħin ukoll u jkun hemm riforma strutturali biex jgħinu l-produttività, li bħalissa hija issue li qed niffaċċjaw wkoll fl-Ewropa. 

Fil-fatt fix-xhur li għaddew kien hemm ukoll ir-rapport ta’ Mario Draghi f’dan l-ambitu, fejn f’dawn l-aħħar snin, speċjalment wara l-pandemija, rajna l-Ewropa diverting naqra mhux ħażin mill-Istati Uniti, speċjalment fejn tidħol il-produttività u t-tkabbir ekonomiku.  Għalkemm l-Istati Uniti għandha wkoll ċerti kumpaniji li fl-Ewropa m’għandniex ... Pereżempju, għandek dawk is-seba’ kumpaniji li jsejħulhom the magnificent  seven, li huma l-Amazon, il-Microsoft, it-Tesla, il-Google, Invidia u tnejn oħra. Dawn huma kumpaniji kbar li għandhom żvilupp teknoloġiku kbir warajhom u l-market capitalization tagħhom huwa daqs it-top six market capitalization tal-istock exchanges kollha fl-Ewropa, inkluż l-Ingilterrra! Jiġifieri huma enormi u fl-Ewropa m’għandniex dawn it-tip ta’ kumpaniji. Fil-fatt fir-rapport ta’ Mario Draghi jisħaq li jrid ikollna cross border mergers biex nippruvaw noħolqu dawn it-tip ta’ kumpaniji li jistgħu jagħtu kompetittività għall-Ewropa u li hemm bżonn iktar ta’ investiment.

Min-naħa tiegħi se nieqaf hawn fuq il-politika monetarja. Għalhekk se ngħaddi l-mikrofonu lil Dr Grech sabiex ikellimkom dwar l-iżviluppi ekonomiċi li seħħew f’Malta.

DR AARON GRECH (Chief Economist tal-Bank Ċentrali): Grazzi. L-ekonomija f’Malta ssegwi ċ-ċiklu tipikament taż-żona ewro. F’din il-grafika Malta hija murija bl-aħmar u l-euro area hija murija bil-blu. U kif tistgħu taraw fis-sena 2023 kien hemm devjazzjoni sostanzjali fir-rata ta’ tkabbir, fejn fuq naħa kellek tnaqqis qawwi fil-euro area mentri f’Malta kellna aċċellerazzjoni fit-tkabbir ekonomiku fl-ewwel nofs ta’ din is-sena u kien hemm xi tnaqqis ċkejken fir-rata ta’ tkabbir tal-ekonomija Maltija imma din baqgħet ħafna iktar sostnuta minn dik tal-bqija tal-ewro sistema, fejn kważi l-ekonomija ma kibritx għal sentejn sħaħ. Min-naħa l-oħra f’Malta kellna tkabbir li jaqbeż ħafna l-medja. Il-medja tagħna kienet ta’ 4.5% u għal sentejn in fila kellna tkabbir ekonomiku li kien jmiss ’il fuq minn 6%. 

Fattur li żviluppa mindu pproduċejna dan ir-rapport annwali kienet ir-reviżjoni qawwija fin-national accounts, fil-prodott gross domestiku tal-pajjiż. Din tkun reviżjoni li ssir mill-Uffiċċju tal-Istatistika għax ikunu rċevew informazzjoni aktar relevanti u li tkun tkopri setturi ġodda, setturi diġitali li huma aktar diffiċli sabiex wieħed ikejjel l-attività tagħhom. Allura jkun wara ċertu żmien, speċjalment wara li jkunu ssottomettew il-kontijiet tagħhom mal-awtoritajiet tat-taxxa, li aħna nifhmu sew kemm ikunu qed jikkontribwixxu. Dan iwassal sabiex il-prodott gross domestiku ta’ pajjiżna jiġi revised ’il fuq b’mod sostanzjali, u kif tistgħu tinnotaw, speċjalment fis-sena tal-pandemija, fejn qabel konna qed naħsbu li l-ekonomija tagħna waqgħet b’iktar minn 7%, issa t-tnaqqis sar ta’ kważi n-nofs ta’ dak li kien, u ċjoè ftit iktar minn 3%. Dan seħħ minħabba li dik is-sena kellek kumpaniji, speċjalment tal-gaming, li għamlu ħafna profitti għax in-nies kienu magħluqin id-dar u spiċċaw jonfqu l-flus fuq logħob diġitali. 

Fis-sena ta’ wara seħħ bil-maqlub għax in-nies reġgħu bdew joħorġu u ma baqgħux jonfqu daqshekk fuq dik l-attività diġitali. Allura fl-2022 kien hemm reviżjoni naqra ’l isfel tal-GDP, imma overall, throughout the post pandemic period kien hemm reviżjoni qawwija ’l fuq tal-GDP ta’ pajjiżna. Meta wieħed jaġġusta għall-importazzjoni, biex b’hekk inkunu nistgħu naraw dak li verament qiegħed jibqa’ fil-pajjiż, ninnutaw li l-maġġor parti tat-tkabbir tal-irkupru li kellna wara l-pandemija kien driven bl-esportazzjoni netta. Hemm element qawwi li huwa t-turiżmu. It-turiżmu ssorprenda bil-kbir wara l-pandemija, fejn irkupra ħafna iktar malajr milli wieħed kien jistenna. Kien hemm ukoll żviluppi, speċjalment fis-settur diġitali, bħal ngħidu aħna gaming u IT, kif ukoll marketing, business services u business consultancy, li kibru b’rata qawwija ħafna. Jidher li fi żmien il-pandemija we acquired an element of market share u competitiveness aħjar, u dan kompla jtejjeb l-attività fis-snin ta’ wara l-pandemija.

Fejn jidħol il-konsum privat kellna wkoll tkabbir sostanzjali, li forsi huwa daqsxejn sorprendenti wkoll għax dan huwa żmien ta’ inflazzjoni u wieħed jistenna li n-nies se joqogħdu daqsxejn lura. Imma rridu niftakru li fi żmien il-pandemija l-households Maltin akkumulaw ħafna savings, ħafna depożiti, likwidi li kellhom fil-banek, u allura fis-snin meta kellna l-inflazzjoni dawn setgħu jkomplu jonfqu għax bdew inaqqsu jew jużaw parti minn dan l-excess saving li kellhom. Naturalment dan għen biex id-domestic demand fil-pajjiż tibqa’ tkun sostnuta anke fi żmien meta kellna inflazzjoni qawwija u fejn tipikament, fi żminijiet oħrajn, kont tara xi tnaqqis fir-rata tat-tkabbir tal-konsum.   

Fattur ieħor interessanti kien li fl-aħħar sentejn kellna kontribut pożittiv mill-manifattura fi żmien meta barra minn Malta kellna domanda kemxejn kajmana. Madankollu s-settur tal-manifattura tagħna rnexxielu jkollu kontribuzzjoni pożittiva kemm is-sena li għaddiet kif ukoll din is-sena. Bil-kontra seħħ fis-settur tal-kostruzzjoni, fejn jidher li qiegħed inaqqas xi ftit mill-kontribut tiegħu lill-ekonomija tagħna. Qiegħed jonqos bħala size u mhux bħala share, li huwa forsi l-uniku settur fejn qed naraw tnaqqis in absolute terms. Is-setturi l-oħrajn kollha tal-ekonomija qegħdin jikbru, imma kif għedtilkom l-iktar li qegħdin jikbru huma dawk diġitali li huma export oriented. 

Ovvjament it-tkabbir tal-ekonomija b’dik ir-rata qed iwassal sabiex il-labour market tagħna jkun very tight. Għandna rata ta’ qgħad li issa laħqet livelli minimi storiċi ta’ madwar 3%, u din hija inqas min-nofs ta’ dik taż-żona ewro. Fl-istess ħin ir-rata ta’ vacancies, li hija l-ammont ta’ jobs li l-employers tagħna jixtiequ jimlew imma li mhumiex kapaċi jsibu nies biex jimlewhom, laħqet livell storiku u li jaqbeż sew il-medja Ewropea. Bħalissa l-employers jixtiequ jimpjegaw madwar 3% iktar minn dak li jimpjegaw bħalissa! Jiġifieri l-impjiegi qegħdin jiżdiedu bl-ogħla rata fl-Ewropa bħalissa, fejn għandna rata ta’ tkabbir ta’ impjiegi ta’ madwar 5% imma jixtiequ kieku li jkabbru 3% aktar fuq dawk il-5%. 

Min-naħa għandna rata ta’ qgħad li tinsab nieżla u fuq in-naħa l-oħra għandna rata ta’ vacancies li qiegħda tiżdied u li qed twassal sabiex il-labour market tagħna qed ikun tight ħafna. Issa rridu nżommu f’moħħna li dan qed jiġri f’ambjent fejn għandna rata ta’ parteċipazzjoni fis-suq tax-xogħol li issa laħqet il-massimu li forsi tista’ tilħaq għax kemm min-naħa tal-irġiel u kemm min-naħa tan-nisa qbiżna sew il-medja Ewropea. U kif tafu wkoll għandna rata qawwija ta’ migrazzjoni. Imma minkejja din il-migrazzjoni xorta l-employers tagħna mhumiex qed ilaħħqu u qed ikollhom wisq iktar vacancies milli s-suq tax-xogħol jista’ jipprovdilhom ħaddiema. 

ONOR. GRAHAM BENCINI: Fis-slide ta’ qabel, dawk iż-żewġ tikek fil-ġenb ... 

DR AARON GRECH: Qed tmur aktar għall-agħar għax qed isir aktar tight is-suq tax-xogħol. Ovvjament din it-tip ta’ sitwazzjoni tal-labour market tightness taffettwa l-prezzijiet u taffettwa l-inflazzjoni ġġenerata domestikament għax l-employers iridu jħallsu aktar pagi, se jogħlilhom il-cost of production u ovvjament dan se jiġi rifless fil-prezzijiet ukoll. Madanakollu jekk wieħed iqabbel ir-rata tal-inflazzjoni tagħna ma’ ta’ barra jsib li hemm sintonija kbira għax aħna nimportaw ħafna mill-oġġetti li nikkonsmaw, u allura meta jkollok inflazzjoni barra, din tipikament se tidher hawn  Malta wkoll. 

Barra minn hekk għandek ukoll element domestiku li jmexxi l-inflazzjoni u li jista’ jwassal għal xi devjazzjoni bejn ir-rati ta’ Malta ma’ dawk ta’ barra. Jekk naraw ir-raġunijiet għalfejn naqset l-inflazzjoni hawn Malta fl-aħħar xhur, wieħed jinnota li kien hemm tnaqqis sostanzjali fir-rata ta’ żieda fil-prezzijiet tal-ikel. Din kienet parzjalment dovuta għal żviluppi barra minn Malta imma hemm ukoll element domestiku, fis-sens li nnotajna li meta ġiet introdotta l-iskema tal-istabilità, kienet wasslet għal ċerta bidla fid-dinamika tal-bidla fil-prezzijiet. 

Bil-kontra mbagħad għandna r-rata ta’ żieda fil-prezzijiet tas-servizzi hawn Malta li hija x’aktarx aktar qawwija minn dik fl-Ewropa. U r-raġuni hemmhekk hi minħabba dan it-tight labour market li qed iwassal lis-settur tas-servizzi li jkollu jiddependi ħafna iktar fuq il-mano d’opera u qed ikollu jaffaċċja cost pressures aktar għoljin li qed iwassal biex ikollna devjazzjoni f’dak is-sens. Fil-fatt għal ċerti xhur kellna rata ta’ inflazzjoni hawn Malta li kienet aktar għolja minn dik fiż-żona ewro. Hemm ukoll l-element tat-turiżmu li huwa importanti minħabba li s-settur turistiku sejjer daqshekk tajjeb li l-operaturi qed jirnexxilhom jgħollu r-rati b’ħafna iktar milli qed jgħolluhom f’pajjiżi oħrajn. U dan qed iwassal sabiex ikollna rata ta’ inflazzjoni li hija naqra iktar għolja mill-medja Ewropea.  

Jekk wieħed iħares lejn is-sitwazzjoni fiskali naraw li din qiegħda tirkupra. Id-deficit tagħna qiegħed jonqos wara li kellna żieda enormi minħabba l-pandemija u l-previżjonijiet huma li se jirnexxilna nilħqu l-livell ta’ 3% fis-snin li ġejjin. Il-piż tad-dejn nazzjonali issa ilu nieżel mill-2021 u r-raġuni hija għaliex il-GDP tagħna qiegħed jikber ħafna iktar mill-istokk tad-dejn. U allura bħala proporzjon tal-GDP id-dejn qiegħed dejjem jitjieb u issa qiegħed ferm taħt il-50%. U l-previżjonijiet huma li anke jekk l-ekonomija tmajna xi ftit xorta r-rata tad-dejn nazzjonali se tibqa’ well below is-60% fis-snin li ġejjin.

Jekk inħarsu lejn il-proġettazzjonijiet tal-Bank Ċentrali aħna dejjem nassumu li l-ekonomija tagħna terġa’ lura lejn dak li aħna nsejħulu l-potential output growth tagħna, li huwa l-long term growth potential u li huwa driven l-aktar mill-provvista tal-ħaddiema. U kif jaf kulħadd il-provvista tal-ħaddiema hawn Malta qiegħda tmajna minħabba raġunijiet demografiċi, allura over time nassumu li t-tkabbir ekonomiku jonqos għar-rata ta’ 3.5% meta wieħed iħares lejn il-medium term. Li qed jiġri imma hu li minħabba titjib fil-produttività jew minħabba influss ta’ ħaddiema barranin qegħdin dejjem inkunu aktar minn dawn it-3.5%. Bħala bank aħna konna qegħdin nassumu li se jkollna madwar 4.5% din is-sena imma milli jidher it-tkabbir se jkun ħafna iktar milli ħsiebna u se jkollna nirrevedu l-projections tagħna minħabba li d-data li qiegħda toħroġ qiegħda dejjem tkun iktar pożittiva milli konna qed naħsbu.

Min-naħa tal-impjiegi aħna qed nistennew li t-tkabbir se jibda jimmodera xi ftit. Ir-raġuni hi għax it-tip ta’ setturi li qegħdin jikbru huma inqas labour intensive, u kif għedtilkom jidher li hemm iktar tkabbir mis-settur diġitali li għandu bżonn inqas ħaddiema mis-setturi l-oħrajn. Imma xorta dan it-tkabbir qed jibqa’ ikun iktar għoli minn dak tal-euro area, u ovvjament huwa iktar għoli minn dak li tipprovdi d-demografija. Jiġifieri aħna nibqgħu nassumu li jkun hemm iktar influss ta’ ħaddiema barranin ġejjin lejn Malta.   

Min-naħa tal-projections tagħna fuq l-inflazzjoni qegħdin naħsbu li bħalma qed jiġri fiż-żona ewro, ir-rata ta’ inflazzjoni f’pajjiżna se tkompli timmodera, u nistennew li fi żmien sentejn l-iktar, din tilħaq it-2%, jiġifieri nkunu lħaqna t-targets tal-ewro sistema. Kif għedtilkom anke fejn jidħol defiċit fiskali aħna qed nassumu li fil-forecast li qed nagħmlu d-defiċit se jilħaq il-mira ta’ 3% fl-2026, u kif għedtilkom id-dejn nazzjonali nistennew li jibqa’ well below is-60% fis-snin li ġejjin. 

Bħala riskji li qed naraw li qed taffaċċja l-ekonomija għandek is-sitwazzjoni esterna, li kif qal l-Acting Governor, anke fl-ewro sistema issa hemm issues relatati mal-baġits tal-pajjiżi l-kbar li jridu jiġu approvati, fosthom Franza kif ukoll il-Ġermanja. Dawn l-issues jistgħu jwasslu għal instabilità. L-ekonomija Ġermaniża hija dgħajfa ħafna u mhux qiegħda tikber. U l-prospetti qed juru li mhux se tikber l-ekonomija. Barra minn hekk għandna l-issues tat-tariffi li se jintroduċi fl-amministratura li ġejja l-President il-ġdid tal-Amerika li se jolqtu ħafna lill-Ewropa, b’mod speċifiku lill-Ġermanja, meta din kif nafu diġà tinsab dgħajfa. Imbagħad għandek ukoll it-transizzjoni tal-klima, fejn bħalissa l-Ewropa qiegħda tintroduċi ħafna regolamenti li huma costly għall-businesses. U ovvjament jekk dawn jibqgħu għaddejjin b’dan il-pjan se jkomplu jweġġgħu ċerti setturi li tiddependi ħafna fuqhom l-Ewropa, speċjalment il-manifattura.   

Fejn tidħol l-inflazzjoni jista’ jkun hemm impatti minn dawn il-geopolitical tensions imma speċifikament iż-żieda fit-tariffi jista’ jkollha effetti diverġenti fix-short term billi żżid il-prezzijiet għax ovvjament ikun hemm tariffi imma mbagħad jekk din tolqot negattivament id-domanda, tista’ twaqqa’ l-inflazzjoni, tista’ twaqqa’ l-prezzijiet aktar ’il quddiem. Min-naħa fiskali aħna naħsbu li l-iktar li huwa espost huwa l-bidla fil-GDP. Jekk ikollna xi tibdil fil-GDP ovvjament dan se jaffettwa r-revenue tal-Gvern, u allura jekk ikun hemm xi daqqa lill-GDP minħabba external tensions, jista’ jkun li r-revenue growth ma tibqax daqshekk għolja bħalma kellna fl-aħħar snin. 

Issa ngħaddi l-kelma lid-Deputat Gvernatur.

IS-SUR OLIVER BONELLO (Deputat Gvernatur tal-Bank Ċentrali): Jien se nkun qiegħed nagħti ħarsa ġenerali tal-iżviluppi fis-settur bankarju għas-sena 2023 u għall-ewwel nofs ta’ din is-sena, b’enfasi prinċiparjament fuq il-banek domestiċi ewlenin minħabba r-rabtiet b’saħħithom tagħhom mal-ekonomija Maltija. Il-grafika fuq ix-xellug qiegħda turi l-qligħ fuq l-assi, kemm tal-banek ewlenin kif ukoll tas-sistema bankarja ġenerali. Dan kien ogħla minn dak tal-banek tal-Unjoni Ewropea mill-2023 lil hawn, kemm għall-banek domestiċi ewlenin u dan jinkludi d-dħul nett mill-imgħax, u kemm minn attivitajiet ta’ self kif ukoll minn depożiti mal-Bank Ċentrali. Għall-ewwel nofs tal-2024 iż-żieda kienet immexxija wkoll minn żieda fid-dħul minn investimenti. Kif jidher fuq il-lemin il-livelli ġenerali tal-kapital baqgħu b’saħħithom, il-proporzjon kapitali totali tal-banek ewlenin u s-sistema bankarja ġenerali kienet ta’ madwar 24% u 26% rispettivament, li huma ferm ogħla mill-medja tal-Unjoni Ewropea.   

Fuq il-grafika tax-xellug naraw li l-likwidità qawwija tal-banek tidher mil-liquidity capital  ratio, li hija għolja, u ta’ Malta kienet ta’ madwar 350%. Fil-fatt din qabżet b’mod sinifikanti r-rekwiżit minimu ta’ 100% u li hija l-medja, kif ukoll il-medja tal-banek tal-Unjoni Ewropea li kienet ta’ 163%. L-istess jista’ jingħad għan-net stable funding ratio, li b’175% dan jaqbeż il-medja tal-Unjoni Ewropa, li hija ta’ madwar 128%. U dan qed juri hawnhekk il-likwidità qawwija li għandna fis-sistema bankarja.

Jekk naraw il-proporzjon ta’ self għal depożiti kien madwar 61% f’Ġunju tal-2024 minkejja li żdied bi ftit mill-2022 lil hawn, bħala riżultat ta’ żieda aktar mgħaġġla fis-self meta mqabbel mad-depożiti. Dan għadu ferm taħt il-106% tal-banek tal-Unjoni Ewropea u jindika wkoll il-likwidità abbundanti fis-sistema Maltija. Il-kwalità tas-self tjiebet aktar u n-non performing loans, dak li ngħidulu self li ma jrendix, kien biss ta’ madwar 2.4% f’Ġunju tal-2024. In-non performing loans, kemm tas-self għall-industrija kif ukoll għas-self għad-djar, naqsu matul l-aħħar 3 snin u nofs, u dan jindika li r-riskju fuq is-self huwa baxx. Kif nistgħu naraw fuq in-naħa tal-lemin it-tnaqqis fuq in-non performing loans kien akkumpanjat bi tnaqqis fil-provvedimenti bi 12.3% għall-2023 u 4.2% fl-ewwel nofs ta’ din is-sena. 

Dan it-tnaqqis kien irrapportat fl-istadji kollha ta’ provvedimenti, u anke jekk inħarsu lejn proporzjon ta’ kopertura, dik li ngħidulha coverage ratio, din tjiebet bi 2% u telgħet għal 45.5% f’Ġunju. B’hekk in-non performing loans naqsu b’pass iktar mgħaġġel mill-provvedimenti. Barra minn hekk meta jitqies ma’ dan il-collateral li jieħdu l-banek fuq is-self, il-proporzjon ta’ kopertura jaqbeż il-100% u dan jimplika li r-riskju ta’ kreditu għall-banek domestiċi ewlenin huwa kopert kollu. Jiġifieri meta tieħu l-provisions u tgħoddhom mal-collateral. Dawk li ngħidulhom il-forborne loans, li huma self ikklassifikati mill-ġdid għax ikun hemm xi problema u jerġgħu jikklassifikawhom mill-ġdid, dawn naqsu b’27% is-sena li għaddiet u bi 8.6% din is-sena. U dan jirrifletti l-irkupru ekonomiku kontinwu.

Qed naraw li l-kwalità tas-self tjiebet ukoll. Kif jidher fuq in-naħa tax-xellug it-tkabbir fis-self tar-residenti kompla jikber, immexxi minn tkabbir qawwi fis-self fuq id-djar kif ukoll mit-tkabbir fuq is-self lill-industrija. Għalkemm dan naqas xi ftit ukoll. Il-konċentrazzjoni qawwija fis-self għad-djar tidher b’mod ċar fuq in-naħa tal-lemin, fejn is-sehem ta’ dan is-self tela’ għal madwar 54% tas-self kollu tal-banek. Is-self residenzjali, fuq il-kostruzzjoni u l-proprjetà immobbli, jammonta għal 14% oħra. B’hekk it-total tas-self relatat mal-proprjetà jġib iktar minn żewġ terzi tal-portafoll tas-self residenzjali.     
F’termini ta’ depożiti kien hemm tnaqqis fit-tkabbir tad-depożiti tar-residenzi fl-2022 u fl-2023 minħabba ż-żieda fir-rati tal-imgħax, u dan irriżulta f’opportunitajiet ta’ investiment aktar attraenti barra s-settur bankarju minn investituri għaliex ovvjament sabu rati tal-imgħax aħjar jekk jinvestu f’setturi oħra milli banek. Ir-rata ta’ tkabbir annwali fid-depożiti kienet ta’ 2% għas-sena li għaddiet meta mqabbla mal-10% fl-2021. F’Ġunju 2024 ir-rata ta’ tkabbir annwali bdiet iżżid u żdiedet għal 3.3%. Id-depożiti domestiċi residenzjali jibqgħu s-sors ewlieni ta’ finanzjament tal-banek, u dawn jammontaw għal tliet kwarti tad-depożiti totali tar-residenti f’Ġunju tal-2024.

Il-Bank Ċentrali juża diversi stress tests sabiex jevalwa r-reżiljenza tas-settur bankarju, kemm f’termini ta’ sorveljanza kif ukoll ta’ likwidità u kontra diversi xokkijiet tas-settur finanzjarju. Dawn l-istress tests jindikaw ukoll li l-banek huma reżiljenti. Napplikaw testijiet ta’ likwidità li jiżvelaw li l-banek lokali jistgħu jifilħu ċerta grad ta’ ħruġ ta’ depożiti peress li huma likwidi ħafna, anke meta jkunu soġġetti għal xokkijiet severi evalwati taħt diversi xenarji avversi taħt dawn l-istress tests. Barra minn hekk għandhom assi eliġibbli għall-ewro sistema biżżejjed li bihom jistgħu jiksbu wkoll finanzjament mill-Bank Ċentrali. Fil-fatt dawn jagħmlu pledge magħna permezz ta’ bonds u stocks, kemm tal-gvern lokali u kemm ta’ barra. U jekk ikunu jridu likwidità jistgħu kontra dak il-collateral nagħtuhom il-likwidità. 

Again il-holdings tal-bonds tagħhom huma ta’ kwalità tajba u anke t-testijiet juru li dawn jaqbżu r-rekwiżiti tal-istress test. Barra minn hekk ukoll il-Bank Ċentrali jwettaq stress test ta’ movimenti fir-rati tal-imgħax taħt pereżempju xenarju ta’ tnaqqis fir-rati tal-imgħax, il-profittabilità tal-banek għandha tendenza li tkun inqas. Madankollu qed naraw li l-profittabilità tal-banek mistennija tibqa’ għolja minħabba l-kapaċità tal-banek li jżommu l-marġini tagħhom stabbli filwaqt li jkunu sostnuti mill-effett tal-volum tas-self għax kif rajna l-volum tas-self qiegħed jiżdied.    

Bħala Bank Ċentrali aħna responsabbli għal dak li ngħidulu l-macro potential role tagħna, u hawnhekk, biex nindirizzaw ir-riskji ċikliċi, qiegħed jiżdied u qed naraw konċentrament akbar lejn is-self u l-proprjetà tal-banek ... Il-bank implimenta buffer, fejn bdejna nimplimentawh fl-2023 u din is-sena żidnieh għal 1.5% għax daħħalnieh fuq sentejn. Dan is-sectoral systemic risk buffer qed jilqa’ għall-konċentrament li hemm fil-kotba tal-banek f’dik li hija proprjetà. Għall-implimentazzjoni ta’ din il-miżura l-banek qegħdin jallokaw dan il-buffer minn riservi eżistenti tagħhom. U allura aħna mhux qed ngħidulhom biex iġibu aktar kapital minn fuq is-suq. Dan il-buffer jikkumplimenta wkoll miżura oħra, li hija l-borrower-based measures, piż ta’ riskju aktar strett għal self li għandu LTV ‘il fuq minn 70% minflok 80% skont ir-regoli tal-kapital. Il-buffer għal dawk li huma banek kbar, biex ikollhom kapital akbar u b’hekk ikollhom iktar reżiljenza. Il-bank bħalissa qiegħed jevalwa l-estensjoni ta’ dan il-buffer settorali biex jinkludi wkoll is-self kollu fis-settur privat sostnut mill-proprjetà immobbli. B’dan ikun ikopri r-riskji ta’ konċentrazzjoni li qed naraw fil-portafoll tas-self tal-banek lejn proprjetà u jkompli jsaħħaħ il-livell tal-kapital tagħhom.   

Nikkonkludi billi nenfasizza li s-settur bankarju huwa reżiljenti, b’pożizzjonijiet ta’ kapital u likwidità b’saħħithom, il-kwalità tal-portafoll tas-self tagħhom kompliet titjieb, b’żieda fis-self u fid-depożiti kif ukoll fil-profitti. Il-moniteraġġ makro potenzjali tal-Bank Ċentrali huwa kontinwu u l-bank dejjem huwa lest sabiex jintroduċi miżuri oħra biex ikomplu jsaħħu r-reżiljenza tas-settur bankarju. 

Issa ngħaddi l-kelma lis-Sur Demarco għall-aħħar preżentazzjoni fuq il-finanzi tal-bank. 

IS-SUR ALEXANDER DEMARCO: Ngħaddu għall-aħħar parti ta’ din il-preżentazzjoni, fejn se nagħtu ħarsa lejn ir-rendikont finanzjarju tal-bank innifsu għas-sena li għalqet f’Diċembru 2023. Imma qabel ma nagħtu ħarsa lejn dan ir-rendikont, importanti li naraw il-kuntest li l-Bank Ċentrali kien qed jiffaċċja, bħall-banek ċentrali l-oħra kollha. Jiġifieri konna ġejjin minn sena fl-2022 fejn kellna żieda qawwija fl-imgħaxijiet, u dawn l-imgħaxijiet komplew jiżdiedu wkoll matul l-2023 kif urejt ukoll fil-bidu ta’ din il-preżentazzjoni, fejn id-DFR żdiedet għal 4%. U naturalment ir-rati ta’ imgħax għolja u livelli għolja ta’ likwidità komplew jimpattaw ir-riżultati finanzjarji kemm tal-Bank Ċentrali Ewropew kif ukoll tal-banek ċentrali kollha fl-ewro sistema.  

Kif urejt aktar kmieni fil-bidu tal-preżentazzjoni tiegħi l-iskop tal-politika monetarja kien ukoll li titnaqqas id-daqs tal-balance sheet tal-Bank Ċentrali. Madanakollu bejn l-2022 u l-2023 esperjenzajna żieda fil-balance sheet ta’ madwar €230 miljun, li tidher xi ħaġa kontradittorja mal-iskop tal-politika monetarja. Però din iż-żieda fil-balance sheet tagħna, li seħħet fl-2023, kienet dovuta minħabba żieda fid-depożiti li għamel il-Gvern mal-Bank Ċentrali. Id-depożiti tal-Gvern mal-Bank Ċentrali żdiedu b’madwar €300 miljun, li tirrifletti wkoll il-qagħda finanzjarja aħjar tal-Gvern, u naturalment din kellha impatt fuq il-balance sheet tagħna li żdiedet matul l-2023.  

Raġunijiet oħra għalfejn żdiedet il-balance sheet tagħna imma naturalment b’ammonti ħafna inqas miż-żieda tal-Gvern kellna xi żieda fil-bilanċi tal-klijenti li għandna magħna, klijenti oħrajn, u kien hemm ukoll żieda ta’ madwar 3% fiċ-ċirkolazzjoni tal-flus.  Naturalment iż-żieda fil-flus tirrifletti xi ftit jew wisq żieda fid-domanda tal-flus kontanti minħabba li meta jkun hemm tkabbir ekonomiku n-nies ikollhom bżonn iktar flus u allura tiżdied id-domanda għall-flus. U dik wasslet ukoll għal żieda fil-balance sheet tagħna.

Però kif kien mistenni wara kollox minħabba r-riżultat tal-politika monetarja li kienet għaddejja fl-Ewropa d-depożiti tal-banek magħna, jiġifieri mal-Bank Ċentrali, naqsu b’madwar 4% matul l-2023. U allura dawn ħadu l-opportunità sabiex ineħħu xi ftit mill-bilanċi li kellhom magħna biex jixtru bonds b’rati ta’ imgħax aktar għolja hekk kif is-swieq lejn tmiem is-sena 2023 qishom kienu diġà bdew jantiċipaw li l-banek ċentrali Ewropej kienu se jibdew inaqqsu r-rati tal-imgħax fl-2024. U fil-fatt hekk ġara.  

Ħa ngħaddi issa għall-impatt fuq id-dħul u l-ħruġ tal-bank. Naturalment bħas-sena ta’ qabel, tal-2022, il-politika monetarja s-sena l-oħra kellha impatt negattiv fuq il-kont tad-dħul u l-ħruġ tal-bank, fejn għal darba oħra kellna riżultat finanzjarju nett ta’ żero fis-sena li ntemmet f’Diċembru 2023. Dan ir-riżultat kien l-aktar dovut għal dak li nsejħu monetary income, fejn il-bank qala’ daqqa ta’ madwar €54 miljun, li kienet madwar id-doppju tas-sena ta’ qabel, u effettivament tirrifletti l-ispiża li l-banek fl-ewro sistema ġarrbu u li tinqasam bejniethom minħabba l-likwidità żejda li tiġi remunerata mid-DFR. Ftakru li d-DFR kienet telgħet sa 4%, u d-depożiti li jkollhom il-banek fl-ewro sistema rridu nħallsuhom bl-4%, u naturalment l-assi li kellna, li konna xtrajna fi żmien il-pandemija u fi żmien meta r-rati tal-imgħax kienu baxxi, naturalment irendu ferm inqas minn 4%. U għaldaqstant il-banek ċentrali kollha kellhom impatt negattiv.  

Sadanittant id-dħul tal-bank minn imgħaxijiet u dħul ieħor tjieb sostanzjalment, in-nefqa operazzjonali tal-bank żdiedet b’madwar €4 miljuni jew b’madwar 15% fejn madwar nofs din in-nefqa kienet dovuta għall-immodernizzar tas-sistemi tal-IT, filwaqt li l-ispejjeż fuq l-istaff żdiedu b’madwar 5.3%, li kienet prattikament daqs l-inflazzjoni li kellna dik is-sena. Għaldaqstant għat-tieni sena konsekuttiva l-ebda dividend ma tqassam lill-Gvern filwaqt li l-bank uża madwar €18.7 miljuni mill-proviżjonijiet li bena matul is-snin ta’ qabel, li kienu ftit inqas minn €20.9 miljun, li kellna noħorġu s-sena ta’ qabel. B’hekk il-bank fadallu madwar €98 miljun fi proviżjonijiet sa tmiem l-2023.   

Għal din is-sena l-element ta’ monetary income se jibqa’ wieħed negattiv minħabba li l-ewro sistema għad għandha likwidità żejda u se jkompli jaffettwa negattivament ir-riżultat tal-bank fil-kont tad-dħul u l-ħruġ u l-infiq tiegħu. Naturalment it-tnaqqis fir-rati tal-imgħax, li issa bdejna naraw din is-sena, se jgħin xi ftit biex jittaffa ftit dan il-piż.  Madanakollu l-bank għad għandu proviżjonijiet iktar minn biżżejjed sabiex jilqa’ għal dan l-impatt, u sal-lum, biex ngħidu hekk, il-qagħda finanzjarja tal-bank għall-2024 hija ferm u ferm aħjar minn dik tal-2023. Issa nistennew sal-aħħar ta’ din is-sena sabiex naraw kif se nagħlquha imma ċertament tidher li hija ħafna aħjar mis-sena li għaddiet.

Ta’ min ifakkar li l-Bank Ċentrali Ewropew is-sena l-oħra kellu daqqa ta’ €7.9 biljun minħabba l-politika monetarja li kellna għax bħala banek ċentrali l-għan tagħna mhuwiex li nagħmlu l-profitti, bħall-banek kummerċjali, imma hija l-politika monetarja.  U l-politika monetarja li għamilna f’dawn l-aħħar għaxar snin, 15-il sena, issa wasslet sabiex ikollha dan l-impatt negattiv fuq ir-riżultati finanzjarji tal-banek ċentrali li probabbilment se jkompli għal ftit snin oħra. Bażikament dak li kelli xi ngħid. Issa jekk għandkom xi mistoqsijiet nagħmlu minn kollox biex inweġbukom. 

IĊ-CHAIRPERSON: Sinjuri, qabelxejn nixtieq nirringrazzjakom tal-preżentazzjoni tagħkom, li fil-fehma tiegħi tat stampa ċara ħafna tal-operat mhux biss tal-Bank Ċentrali Malti imma anke tal-operat tal-Bank Ċentrali Ewropew matul is-sena 2023. Nitlobkom tiskużaw lill-Onor. Caruana Cilia li kellu impenn politiku ieħor kif ukoll il-Ministru Schembri. Issa nistgħu ngħaddu għall-mistoqsijiet u se nibda nagħmel l-ewwel mistoqsija jien. 

Jekk m’inix sejjer żball niftakar li fil-preżentazzjoni li għamiltulna sentejn ilu l-uġigħ ta’ ras prinċipali kienet marbuta mal-inflazzjoni fuq livell ġenerali, jiġifieri mhux biss fiż-żona ewro imma anke f’pajjiżna. Jidher ukoll li dak iż-żmien kontu qed tipprevedu li bil-miżuri fiskali u monetarji li se jkunu qed jittieħdu, dik l-inflazzjoni kellha tonqos. Kif qed taraw mill-previżjonijiet li kontu għamiltu issa wasalna fejn qegħdin illum. And we are moving forward. Kemm qed taraw li ekonomikament Malta u l-Ewropa konna kapaċi nilqgħu għal ċerti shocks esterni? U jekk hemmx antiċipat - jiġifieri bdejtu wkoll tiddistingwu u b’mod naturali l-inflazzjoni u bdejtu tneħħu l-impatt tal-inflazzjoni li ġejja mill-enerġija u li ġej mill-ikel għax il-kontroll hemmhekk forsi huwa aktar limitat – xi diskussjonijiet bħalissa fuq livell ta’ Bank Ċentrali Ewropew biex ma nkunux daqshekk suxxettibli għal dawn il-price hikes? U jekk hux se jkun hemm xi forma ta’ mekkaniżmi sabiex nipproteġu aktar l-ekonomija Ewropea, inkluż dik Maltija?  

IS-SUR ALEXANDER DEMARCO: Malta għandha ekonomija miftuħa ħafna, u sa ċertu punt anke l-Ewropa għandha ekonomija miftuħa ħafna. Naturalment wieħed mill-iżvantaġġi li għandha l-Ewropa, u hawnhekk ovvjament qed ninkludi lil Malta wkoll  għax għandna l-istess żvantaġġi, huwa li aħna dipendenti għall-enerġija tagħna minn sorsi li jiġu minn pajjiżi barra mill-Ewropa. Mhux l-istess l-Amerika, li għandha wkoll ir-riżorsi tagħha tal-enerġija. Aħna bħala Ewropa għandna dak l-iżvantaġġ. U naturalment meta jkun hemm xokk fil-prezzijiet tal-enerġija, bħalma kienu ġraw fis-snin sebgħin u fil-bidu tas-snin tmenin, jiġifieri din mhijiex xi ħaġa ġdida, inti taqla’ daqqa għax tkun qiegħed timporta xi ħaġa li qiegħda tiswik ħafna aktar. Naturalment se tħossha dik id-daqqa. Issa l-iskop kollu u l-mira kollha għandha tkun li kemm jista’ jkun innaqqsu dik id-dipendenza biex neħilsu mill-volatilità tal-prezzijiet taż-żejt.  

Naħseb l-idea tal-enerġija alternattiva, għalkemm tinstema’ bħala xi ħaġa nobbli għax qisu qegħdin nagħmluha biex insalvaw il-pjaneta, fejn qed noħolqu dawn il-ħafna green initiatives, li veru hemm bżonn tagħhom, imma hija wkoll opportunità sabiex innaqqsu d-dipendenza miż-żejt. Jiġifieri din hija xi ħaġa li għandha wkoll impatt ekonomiku, forsi mhux fl-immedjat għax dawn l-affarijiet jeħtieġu investimenti kbar imma fit-tul hija opportunità, almenu kif naraha jien, sabiex l-Ewropa tnaqqas xi ftit mid-dipendenza tagħha fuq il-fossil fuels.

IĊ-CHAIRPERSON: Imma f’dan is-sens il-Bank Ċentrali Ewropew qiegħed joħroġ jew jista’ joħroġ xi forma ta’ strumenti finanzjarji sabiex jgħin lil pajjiżi Ewropej, inkluż lil Malta, f’din it-transizzjoni għall-ġenerazzjoni ta’ enerġija ħadra? Bħala politika tiegħu jista’ joħroġ dawn it-tip ta’ strumenti finanzjarji? U jekk iva, qiegħed jagħmilha?  

IS-SUR ALEXANDER DEMARCO: Bħala banek ċentrali Ewropej u anke bħala banek nazzjonali aħna pprojbiti bil-liġi milli nsellfu lill-gvernijiet, jiġifieri l-business tagħna mhuwiex li nsellfu lill-gvernijiet. Madanakollu l-gvernijiet jistgħu jissellfu mill-pubbliku u anke mill-banek. Aħna dejjem ninkoraġġixxu sabiex il-banek, u qed indaħħlu miżuri anke fil-banek sabiex nixprunaw iktar dawn il-green loans, green lending u green bonds, li forsi jista’ jkollhom ukoll vantaġġi għall-banek mill-aspett regolatorju. Pereżempju, jekk toħroġ green bond, ir-rekwiżiti fuq il-kapital ikunu inqas milli pereżempju ...

IĊ-CHAIRPERSON: Tista’ ssir dik it-tip ta’ diskriminazzjoni?

IS-SUR ALEXANDER DEMARCO: Bla dubju, iva. U ’l hemmhekk irridu nimxu. Nista’ ngħidlek li bħala Bank Ċentrali u anke banek ċentrali oħra, jiġifieri mhux aħna biss, nimmaniġġjaw dawk li konna nsejħulhom fl-antik ir-riservi tal-pajjiż. Illum ’il ġurnata qed nipprovaw, u qed inżidu dejjem aktar, l-investimenti tagħna fuq green instruments ħalli nżidu d-domanda għalihom u b’hekk min qiegħed jipproduċi affarijiet li huma iktar ekoloġikament tajbin jew li jaħdmu b’enerġija alternattiva, ikun jista’ isib il-finanzjament ukoll. Ma ninvestux direttament f’kumpaniji imma through external fund managers nixtru minn dawn it-tip ta’ green funds. 

Fil-fatt bdejna mis-sena l-oħra noħorġu rapport kull sena, madwar Marzu, fuq kif l-investimenti tagħna qed jinbidlu minn investimenti normali għal investimenti green. Fil-fatt għandna madwar 12% tal-investimenti tagħna llum li diġà huma fuq green investments. Jiġifieri l-Bank Ċentrali Ewropew, u l-banek ċentrali nazzjonali, qed jagħmlu dan l-isforz biex huma wkoll jikkontribwixxu għal dan l-għan. U naturalment inħeġġu lill-banek sabiex jissellfu iktar green ħalli b’hekk intejbu l-ambjent u fl-istess ħin nipprovaw innaqqsu d-dipendenza tagħna fuq l-enerġija tal-fossil fuels. 

IĊ-CHAIRPERSON: Ħa nerġa’ mmur fuq l-inflazzjoni inġenerali. Rajna żieda b’mod partikolari lejn l-aħħar tal-pandemija u post pandemija, fejn fattur minnhom li jissemma ħafna huwa l-effett tal-konflitti li għandek għaddejjin fl-Ewropa, kif ukoll konflitt ieħor li għaddej fil-qrib tagħna, fil-Medju Orjent, li sfortunatament qiegħed jikber ukoll. Però kemm tiġi attribwita fuq livell Ewropew u anke fuq livell lokali l-inflazzjoni dovuta għas- savings tal-konsumaturi li żdiedu? Jiġifieri lokalment in-nefqa kienet limitata fuq x’setgħu jonfqu l-konsumaturi u l-familji waqt il-pandemija u b’hekk dan wassal sabiex jiżdiedu s-savings. Il-fatt li dawk is-savings imbagħad bdew jintużaw wara l-pandemija ħolqu ċerta likwidità żejda li mbagħad wasslet biex timbotta l-prezzijiet ’il fuq? U x’kien l-iktar fattur li wassal għaż-żieda fil-prezzijiet?    

DR ALEXANDER DEMARCO: Iż-żieda fil-prezzijiet l-aktar li kienet dovuta fil-bidu kienet minħabba l-issue ta’ supply bottlenecks li kellna madwar id-dinja. Il-pandemija ħolqot ċerta supply bottlenecks. Pereżempju, kellek kumpaniji fl-Asja li ma setgħux joperaw jew li ma setgħux jixxippjaw, u naturalment dik kellha impatt fuq il-provvista tal-kumplament tad-dinja. Dawk ix-shortages essenzjalment wasslu għal żidiet fil-prezzijiet.

Imbagħad kellna x-xokk tal-enerġija li kien wieħed kbir ħafna meta faqqgħet il-gwerra bejn ir-Russja u l-Ukrajna. Dik naturalment kellha impatt peress li ħafna gvernijiet fl-Ewropa ma rreaġġixxewx għaliha, żiedet il-cost of production tal-produtturi kollha fl-Ewropa. U dik kellha impatt kbir fuq il-prezzijiet fl-Ewropa. Għalkemm hawnhekk kellna l-protezzjoni li l-prezzijiet tal-enerġija baqgħu fissi, madanakollu xorta ġejna milquta mill-effetti ta’ dak li seħħ fl-Ewropa. Fil-fatt jekk se timporta laptop jew siġġu, dan se jiġi minn xi mkien fejn il-cost of production tiegħu żdied, u allura se jiġi importat hawnhekk bi prezz ogħla.  

Naturalment l-oppost qed jiġri wkoll, għalkemm aħna, u fil-grafika dehret ċara, it-trasmizzjoni tal-politika monetarja hawn Malta kienet aktar dgħajfa milli rajna f’pajjiżi oħra. Naturalment dik iż-żieda fl-imgħaxijiet li rajna kellha impatt sabiex tnaqqas id-domanda fl-Ewropa u tnaqqas iż-żieda fil-prezzijiet. Dan ibbenefikajna aħna minnu wkoll, għalkemm il-banek m’għollewx ir-rati tas-self tagħhom, però jekk barra kellhom rati ta’ self iktar għoljin, u naqset d-domanda u kkalmat iż-żieda fil-prezzijiet, dak ibbenefikajna minnu għax kif importajna meta l-prezzijiet għolew, ibbenefikajna wkoll meta l-prezzijiet bdew jogħlew b’rata ferm inqas minn qabel. Jiġifieri ż-żieda fil-prezzijiet kienet l-iktar dovuta minħabba dawn ir-raġunijiet.  

Naturalment kellna impatti oħrajn hawnhekk. Pereżempju, iż-żieda fit-turiżmu, li kienet kbira, kellha impatt fil-prezzijiet għax naturalment fi żmien il-Covid it-turisti ma ġewx u l-prezzijiet tal-akkomodazzjoni fil-lukandi waqgħu. Naturalment bl-irkupru fit-turiżmu rajna wkoll żieda qawwija, u dak l-element fl-indiċi tal-prezzijiet tagħna mhuwiex wieħed żgħir għax il-weight tiegħu huwa kbir peress li aħna, proporzjonalment is-settur tat-turiżmu kkomparat ma’ pajjiżi oħra huwa kbir hawnhekk. U allura n-nefqa tat-turisti kkomparata man-nefqa tal-familji Maltin mhijiex żgħira fil-basket tal-indiċi tal-prezzijiet.  U dak kellu wkoll impatt fl-indiċi tas-servizzi.  

Meta jiżdiedu l-prezzijiet għall-esportazzjoni dak ikun ta’ benefiċċju għalina, fis-sens li jekk inti qed tesporta din il-karta, minflok €10 qed tieħu €15, se tagħmel iktar qligħ.   Naturalment dejjem sakemm tibqa’ kompettitiv għax jekk titlef il-kompetittività tibda tnaqqas il-bejgħ ukoll. Imma fit-turiżmu ċertament għamilna ċerta gwadann għax it-turisti baqgħu ġejjin minkejja li l-prezzijiet li żammejnielhom kienu iktar għoljin. U l-industrija ċertament li bbenefikat. Hemm dak l-element lokali. Li rajna mbagħad, meta l-pagi bdew jirrispondu bl-istess mod bħalma rrispondew fl-Ewropa, hu li ħafna minnhom ġew assorbiti mill-profitti tan-negozji. U dan għaliex meta żdiedu l-prezzijiet kien hemm element ta’ żieda fil-marġini tal-profitti wkoll. U naturalment il-ħafna businesses setgħu jassorbu ż-żidiet li kien hemm fil-pagi. 

Kif wera Dr Grech, l-inflazzjoni ta’ Malta u tal-Ewropa jimxu ħafna ma’ xulxin u din mhijiex xi ħaġa straordinarja għax aħna prattikament nimportaw kollox. Illum l-affarijiet tal-konsumatur ħafna minnhom jiġu importati. Forsi l-element tas-servizzi li nikkonsmaw lokalment avolja xorta għandek element ta’ importazzjoni fih għax jekk tmur tiekol ġo ristorant, ħafna mill-prodotti tal-ikel jiġu importati wkoll. L-importanti li nagħmlu monitoring tal-inflazzjoni ħalli naraw li ma tiddevjax minn dik tal-Ewropa. U fil-fatt mhijiex tiddevja.  

IĊ-CHAIRPERSON: Grazzi.

ONOR. GRAHAM BENCINI: L-ewwelnett grazzi tal-preżentazzjoni interessanti ħafna li tajtuna. Għandi mistoqsija għal Dr Grech u mbagħad xi mistoqsijiet oħra għas-Sur Demarco. Dr Grech meta għamilt referenza għal slide 15, fuq l-employment growth, għandkom statistika li turi fejn qed imur dan l-employment growth fil-pajjiż? F’liema setturi qed naraw it-tkabbir fl-employment?   

DR AARON GRECH: L-iktar li qed tmur hija fl-industrija tas-servizzi, li kif kont qed nispjega, il-valur miżjud tagħhom qiegħed jikber ħafna. Għandek is-settur tal-professional services, fejn hemmhekk ukoll għandek żidiet qawwija ħafna, u għandek is-settur tal-administrative services li huwa essenzjalment settur li jiffidja setturi oħrajn. Fil-fatt l-administrative services huwa settur li meta jikber, u hemm indikazzjoni li se jikber għax qed jikbru setturi oħrajn ... Fit-turiżmu wkoll kellna żieda qawwija, u hemmhekk iktar ma jgħaddi ż-żmien aktar qed naraw li l-workforce qiegħda tkun barranija. Fil-fatt huwa wieħed mill-iktar setturi li qegħdin nimportaw ħaddiema barranin għalih.  

Is-settur tal-professional services huwa anqas għax sa ċertu punt huwa aktar Malti, imma xorta hemmhekk qegħdin nimportaw ħaddiema barranin għax mhux qed ikollna biżżejjed provvista lokali. U hawnhekk tiġi f’rasi l-famuża frażi li ggradwaw 100 accountant u għandek bżonn 200. Kien hemm ukoll tkabbir f’dawn l-aħħar snin fl-industrija tal-manifattura, xi ħaġa li ma konniex qegħdin naraw fis-snin passati. Hemmhekk ukoll it-tendenza hi li t-tkabbir qed ikun kważi kollu ta’ ħaddiema barranin għax il-workforce Maltija hija pjuttost anzjana. Fil-fatt qed nikkalkolaw li madwar 40% tal-workforce Maltija fil-manifattura huma qrib il-50 sena. Allura meta jiġu biex jirtiraw, u jkun hemm bżonn li jiġu replaced, ħafna drabi jiġu replaced b’ħaddiema barranin għax il-Maltin qed imorru fil-professional services.   

ONOR. GRAHAM BENCINI: Tajjeb, grazzi. Għandi xi mistoqsijiet għas-Sur Demarco. Qed nagħmel referenza għal slide 25, fejn hawnhekk għamiltilna referenza għaċ-ċifri tal-balance sheet developments għas-sena 2023. Imma għandkom comparatives mal-2022? Ma kontx preżenti għal-laqgħa tal-2022 u allura m’għandix l-informazzjoni. Nixtieq nara l-comparatives, forsi anke tgħadduhomlna by email għax jinteressawni.  

IS-SUR ALEXANDAR DEMARCO: Meta nippubblikaw il-balance sheet tagħna nagħmlu comparatives 2023 ma’ 2022. Għalhekk mhux problema nista’ ngħaddilek kollox.  

ONOR. GRAHAM BENCINI: Grazzi. Fir-rigward tal-operating expenses għamilt referenza li l-maġġor parti kienet minħabba IT restructuring. Dak ma jiġix kapitalizzati?

IS-SUR ALEXANDER DEMARCO: Hemm ħafna expenses tal-IT li mhumiex kapitali bħal pereżempju, maintenance agreements u servizzi relatati mal-IT. Apparti minn hekk aħna nagħmlu servizzi u użu ta’ Bloomberg u dawn l-affarijiet li saru expensive u l-prezz tagħhom dejjem jogħla. Għamilna investimenti oħrajn fuq l-MTEUROPAY li huwa clearing house għall-banek u istituzzjonijiet finanzjarji li iddeċidew li jużaw il-banek ċentrali sabiex jiġu cleared il-pagamenti elettroniċi tagħhom fl-ewro. U ovvjament hemm ċerti running costs hemmhekk ukoll. L-IT costs illum kibru ħafna u fil-fatt, parti mill-problema li għandna, bħal f’kull settur ieħor, huwa proprju biex insibu ħaddiema f’dan il-qasam. Illum il-ħaddiema fl-IT huma in demand ħafna u kellna nispiċċaw nagħmlu outsourcing ta’ ċerti xogħlijiet relatati ma’ IT services għax diffiċli biex issib.

ONOR. GRAHAM BENCINI: Mela teknikament mhux restructuring kien hemm imma ... 

IS-SUR ALEXANDER DEMARCO: Kien hemm ukoll. Pereżempju, daħħalna sistema ġdida ta’ asset management, il-MAPS, li hija sistema front end u back end għax qatt ma kellna waħda fil-bank. Din hija sistema żviluppata mill-Bank Ċentrali ta’ Franza u ta’ Spanja u ddeċidejna li nużawha għax l-accounting tagħha huwa kompatibbli mal-accounting standards tal-ECB. U hemmhekk kellna investiment maġġuri s-sena l-oħra fuqha. Aħna dejjem nippruvaw nimmodernizzaw is-sistemi tagħna. Is-sena d-dieħla għandna update ġdid għal accounting system oħra għax illum ma tistax tibqa’ b’sistema waħda. Illum ma tantx iservu s-sistemi u fejn qabel konna ndumu xi 13-il sena b’sistema, illum wara 5 snin ma tibqax supported biha u trid tara x’se tagħmel.  

ONOR. GRAHAM BENCINI: Mela apparti l-investiment fis-software, li dak ġie ta’ natura kapitali, għandek id-depreciation fuqu u jidħol bħala spiża fil-profit and loss tal-entità. Il-bqija, jekk qed nifhem sew, għandek management agreements, service level agreements, eċċ.

IS-SUR ALEXANDER DEMARCO: Iva, dawk huma. Kważi kollha IT related. Bażikament in-nefqa tagħna tista’ taqsamha fi tnejn; il-pagi tal-istaff u l-IT related expenditure. Il-bqija bħala maintenance tal-proprjetà m’għandekx affarijiet kbar. 

ONOR. GRAHAM BENCINI: U dawn żdiedu bi €30 miljun mis-sena l-oħra ’l hawn? Preċiżament €33.4 miljun?

IS-SUR ALEXANDER DEMARCO: Żdiedu bi €33 miljun, però hemmhekk naħseb li hemm ukoll xi financial expenses.

ONOR. GRAHAM BENCINI: Bħal pereżempju?

IS-SUR ALEXANDER DEMARCO: Financial expenditures, imgħaxijiet li nħallsu fuq xi kontijiet, eċċ. Imma nista’ ngħaddilek rendikont dettaljat mhux problema. 

ONOR. GRAHAM BENCINI: Napprezza. Xtaqt nagħmel l-aħħar mistoqsija tiegħi li hija relatata mal-gold reserves tal-pajjiż. Naf li din ma ssemmitx imma tista’ tgħidilna x’inhi l-istrateġija tagħna fir-rigward tar-riservi tad-deheb?

IS-SUR ALEXANDER DEMARCO: L-ewwel nett aħna m’għandniex deheb fiżiku. Fil-fatt dak ilu li spiċċa snin twal. 

ONOR. GRAHAM BENCINI: Mill-2020 kellna €24 miljun f’deheb.
IS-SUR ALEXANDER DEMARCO: Iva, imma dawk huma financial transactions għaliex aħna nixtru d-deheb just bħala financial instrument. Imbagħad inbigħuh meta naraw li l-prezz ikun għoli. U nerġgħu nixtru. Jiġifieri its more as a financial asset biex nagħmlu l-qligħ minnu.

ONOR. GRAHAM BENCINI: Mhux bħala riserva?

IS-SUR ALEXANDER DEMARCO: Le, mhux għal dak l-iskop. Aħna nużawh bħala just any other financial instrument.

IS-SUR OLIVER BONELLO: Jekk iżżomm id-deheb illum, dak jiġi rivalutat fl-aħħar tas-sena, u allura jekk tkun xtrajtu bl-għoli u niżillek il-prezz tiegħu, se tispiċċa tieħu daqqa fil-P&L tiegħek. U viċi versa. Għalhekk ilna snin kbar li neħħejnieh. Issa kif kien qed jgħidlek is-Sur Demarco, l-esperti tagħna li qegħdin fl-investments department, jekk jaraw opportunità li jixtru d-deheb għax jaħsbu li se jitla’ fil-prezz, jixtruh u mbagħad nerġgħu nbigħuh biex inżidu l-profitti tal-Bank Ċentrali.

ONOR. GRAHAM BENCINI: U għandkom rendikont kemm kien fl-2023 għax l-aħħar ċifra li għandi hija tal-2022 li kienet ta’ 82,000?

IĊ-CHAIRPERSON: Għandi mistoqsija għal Dr Grech. Fi slide 10 qed naraw li l-ekonomija Maltija sa ċertu punt timxi paripassu ma’ dik Ewropea, imma kienet dejjem aħjar f’dawn l-aħħar snin. Hawnhekk qed naqbdu mill-2018 ‘il quddiem, u at one point, mill-2022 ’il quddiem tlaqna at a tangent, fejn l-ekonomija Ewropea, l-ekonomija fiż-żona ewro kienet nieżla mentri dik Maltija kienet sejra f’direzzjoni opposta u kienet tiela’. Primarjament għalxiex tikkontribwixxih dan il-fatt?  

DR AARON GRECH: Hemm numru ta’ fatturi. Fattur importanti li diġà tkellimt fuqu huwa t-turiżmu. It-turiżmu ssorprenda ħafna, anke lilna għax konna qed nistennew li t-turiżmu se jkun għadu qiegħed jirkupra bħalissa mentri fir-realtà llum huwa ħafna aktar ogħla minn kif kien qabel il-pandemija. Issa hemm ħafna raġunijiet għal dan. Jista’ ikun għaliex f’kontest fejn kienu qed jiffaċċjaw ċerti sfidi mill-inflazzjoni, l-Ewropej minflok siefru lejn il-pajjiżi Asjatiċi jew tas-South America, dawn marru għal shorter haul destinations. U allura aħna ggwadanjajna ċerta market share għax konna eqreb u konna a cheaper holiday. U fi żmien fejn konna naqra magħfusin, irbaħna aħna. U din hija xi ħaġa li tiġri ħafna lil Malta. Ħafna drabi t-turiżmu tagħna huwa counter cyclical, jiġifieri mmorru ħafna aħjar meta ħaddieħor ikun sejjer ħażin. Dak huwa fattur importanti.

Imbagħad kellek fattur ieħor, li kif konna qegħdin naraw, kellna ċerti daqqiet barra minn Malta li aħna ma ntlaqatniex minnhom. Waħda kbira kienet l-imgħaxijiet, fejn il- households Ewropej raw żidiet kbar fl-imgħax li jridu jħallsu. Bħala average li kieku hawn Malta kellna dik iż-żieda li kellhom barra minn Malta fuq il-loans, bħala imgħaxijiet konna nispiċċaw inħallsu madwar €2,000 iktar f’imgħax. Dik kienet daqqa kbira. Il-households Maltin kienu fortunati għax ma kellhomx dik id-daqqa. Allura minflok kellhom iħallsu iktar imgħax, setgħu jonfquhom f’affarijiet oħra. L-istess il-businesses. Il-businesses tagħna ma kellhomx dik id-daqqa u allura setgħu jinvestu. Barra minn Malta kellhom dik id-daqqa. Ovvjament l-enerġija hawnhekk kienet stabbli mentri barra kienet qed togħla ħafna. U anke hemmhekk kellna fattur li għolla ħafna d-domestic demand u x’aktarx għen lill-manifattura Maltija sabiex tibqa’ tipproduċi.   Kellek sensiela ta’ affarijiet li qisu wasslu sabiex ikollna dan it-tip ta’ decoupling mill-ekonomija Ewropea.

Ovvjament fis-snin li ġejjin dawn l-elementi se jonqsu, jiġifieri kif rajna l-imgħax barra minn Malta beda jonqos u allura se jkun hemm inqas pressjoni fuq il-households Ewropej sabiex ikunu jistgħu jonfqu. Min-naħa l-oħra tagħna se jibqgħu bir-rata ta’ bħalissa għax ovvjament dak l-access savings li kellhom kieku ħafna minnu jispiċċa. Imbagħad fit-turiżmu aħna nistennew li at some point dan se jibda jinnormalizza għax it-tkabbir li kellna, li kien b’rata ta’ 20% u 15%, ma kenux rati normali. U allura wieħed jistenna li jerġa’ jaqa’ għal 5% jew 6%. Imbagħad wieħed jistenna li the growth rate tagħna tikkonverġi aktar ma’ dik Ewropea.

IĊ-CHAIRPERSON: Fil-forecasts tagħkom tat-tkabbir ekonomiku għas-snin li ġejjin, jekk fhimtek sew fattur limitanti jidher li huwa l-labour market, li qed isir wieħed iktar tight. Jiġifieri jekk qed nifhmek sew qegħdin tantiċipaw iktar tightening fil-labour market Malti jew anke bis-suq kif inhu qegħdin tantiċipaw li jista’ jkun fattur ewlieni li minkejja li l-ekonomija Maltija tibqa’ tikber, din ma tibqax tikber bir-rati li qiegħda tikber bħalissa?

DR AARON GRECH: Iva, kif nafu fl-aħħar snin kellna l-vantaġġ li r-rata ta’ parteċipazzjoni tagħna kienet baxxa compared ma’ dik Ewropea, u we converged.   Speċjalment fejn tidħol il-female labour force kellna rata baxxa ħafna għaliex ħafna nisa kienu qegħdin jitilqu mis-suq tax-xogħol meta jkollhom it-tfal. Kienu jkunu edukati ħafna għax ħafna minnhom kienu gradwati u they drop out. Issa dak m’għadux iseħħ u r-rati tagħna llum huma aktar għoljin minn dawk tal-Ewropa at a younger age group.  U aktar ma jgħaddi ż-żmien iktar dan il-cohort effect qiegħed ikompli jikber. Naturalment issa qisu lħaqna l-peak u diffiċli taqbeż ir-rati li għandna bħalissa fejn tidħol participation.  

Fl-istess ħin kellna wkoll riforma għaddejja, li ma tantx nitkellmu fuqha, li hija r-riforma tal-pensjonijiet, li kienet qiegħda tgħolli l-età tal-irtirar minn 61 sena għal 65 sal-2026. Dik imbuttat ħafna nies sabiex jibqgħu fid-dinja tax-xogħol. Wara l-2026 mhux se jkollna aktar increases in the pension age. Jiġifieri jekk in-nies jibqgħu jaħdmu mhux għax qishom sfurzati imma għax ikunu jridu huma. Jiġifieri l-vantaġġi li kellna u li kien qed ikollna iktar Maltin li qed jidħlu fid-dinja tax-xogħol issa lħaqna l-peak tiegħu fl-opinjoni tiegħi. U se jibda jiddomina l-effett demografiku, li kif nafu huwa qawwi ħafna. Just in a matter of ten years the youths that join the labour force naqsu b’madwar 20%. Huwa qawwi ħafna u għadu l-bidu għax fadal ħafna iktar tnaqqis hemmhekk ġej għalina, u allura iktar se jkollna nies li joħorġu mid-dinja tax-xogħol milli jidħlu. U jekk mhux se nibdlu l-produttività b’rata iktar qawwija milli għandna bħalissa, il-problemi ta’ replacement aktar ...

IĊ-CHAIRPERSON: U riproduttività wkoll.

DR AARON GRECH: Iva, imma hemmhekk bħala ekonomista nista’ ngħidlek li l-letteratura turik li huwa kważi impossibbli li tbiddel ir-rata ta’ fertilità b’inċentivi finanzjarji. Aħna għandna free childcare u xorta mhux jirnexxilna ndawru r-rota.  U iktar minn free childcare ma nafx x’tista’ toffri? Ir-realtà hi li we have to change to circumstances. Għandna din id-demografija u we have to change our economy to fit our demography.

IS-SUR ALEXANDER DEMARCO: Biex inwieġeb il-mistoqsija tal-Onor. Bencini  nixtieq ngħid li l-balance sheet as at December 2022 kellna €3.4 miljun f’holdings tad-deheb mentri fl-2023 kellna €17.4 miljun f’holdings tad-deheb. Dawn huma as at December 2023. Rigward in-nefqa ta’ €33.4 f’operating expenses kellna €15.7 miljuni fi staff costs u €12.7 miljuni f’administrative expenses. U dawn li qed ngħidlek ħafna minnhom ikunu IT related costs. Imbagħad kellna depreciation ta’ €3.6 miljuni. Jekk trid inġiblek breakdown tagħhom imma ħafna minnhom huma fuq IT. Pereżempju, aħna għandna sistema tal-istatisika li hija tal-Banca d’Italia bħala software u kull sena nħallsu l-liċenzji tagħha li tlaħħaq madwar €1 miljun fis-sena. 

ONOR. GRAHAM BENCINI: Grazzi.

IĊ-CHAIRPERSON: Grazzi ħafna ta’ din il-preżentazzjoni li ssir ta’ kull sena. Nitlob lis-Segretarju tal-Kumitat sabiex jiċċirkola r-rapport tagħkom kif ukoll il-preżentazzjoni mal-Membri ta’ dan il-Kumitat. Min-naħa tagħna ma fadlilna xejn aktar u għalhekk naġġorna l-Kumitat għal nhar it-Tnejn li ġej fit-3.00 p.m. b’aġenda li se tiġi ċċirkolata aktar ‘il quddiem. Nirringrazzjakom. 

Fis-6.17 p.m. il‑Kumitat aġġorna għal data li kellha tiġi kkomunikata aktar tard.




